
ՆԵՐԱԾՈՒԹՅՈՒՆ 

 

    Հայաստանի  Հանրապետությունը համընդհանուր ներառական կրթությունը 

հռչակում   է   որպես  երեխայի  կրթության  իրավունքի  ապահովման  երաշխիք: 

Յուրաքանչյուր  երեխա  ունի  կրթության  հիմնարար  իրավունք, ինչն  ամրագրված  է ՀՀ  

օրենքներով [1],միջազգային պայմանագրերով։  Համաձայն  օրենքի՝  մինչև  2025  

թվականի  օգոստոսի  1-ը հանրապեությունում  կներդրվի  համընդհանուր  ներառական  

կրթության համակարգը:   

    Ներառական կրթությունը՝ կրթության այն ձևն է, որի դեպքում յուրաքանչյուր երեխայի 

հանդեպ պետք է ապահովվի հավասար, սակայն ոչ նույնակերպ վերաբերմունք՝ 

ստեղծելով սովորողների հետ համագործակցող, նրանց աջակցող և դաստիարակող 

միջավայր, որը պետք է տրամադրի բոլոր անհրաժեշտ պայմաններն ու 

հարմարությունները, որպեսզի աշակերտները կարողանան հասնել հաջողությունների։ 

    Թեման արդիական  է մեր օրերում,   քանի   որ   ՀՀ–ում   իրականացվում է 

համընդհանուր  ներառական  կրթություն, նախաձեռնվել են նոր ընդունված 

համակարգին համահունչ զանազան ծրագրեր՝ ուսուցիչներին և կրթության 

առանձնահատուկ  պայմանների կարիք ունեցող երեխաներին օժանդակելու համար, որը 

նաև հնարավորություն  կընձեռնի այդ երեխաների կրթությունն ու դաստիարակությունը    

կազմակերպել    առանց  երեխային ընտանիքից    անջատելու՝  ապահովել    նրա 

համակողմանի  հասարակական զարգացումը  և  ներառելով նրան հանրակրթական   

ուսումնական   հաստատություն: 

    Հետազոտական     աշխատանքի    նպատակն    է՝   ներկայացնել   ներառական  կրթության 

կարևորությունը դպրոցում՝ կրթության առանձնահատուկ պայմանների կարիք 

ունեցող աշակերտների  կրթության, սոցիալականացման հարցում, ներկայացնել 

ընտանիք‐դպրոց  համագործակցության դրական արդյունքները,  հիմնավորել 

մասնագետ‐ ծնող ‐ ուսուցիչ   համագործակցության   արդյունավետությունը։ 

 Հետազոտական  աշխատանքի  խնդիրն  է՝    ուսունասիրել  ներառական  կրթության   

դերը, բազմամասնագիտական  թիմի   գործունեության   առանձնահատկությունները, 

դիտարկել մանկավարժահոգեբանական թիմի աջակցող մասնագետ‐ծնող‐ուսուցիչ 

համագործակցության    դերը՝   արդյունավետության   հասնելու  գործընթացում։ 

 

1. https://www.arlis.am/DocumentView.aspx?DocID=103910 

 

http://www.arlis.am/DocumentView.aspx?DocID=103910

ԳԼՈւԽ 1․ 
ՆԵՐԱՌԱԿԱՆ   ԿՐԹՈՒԹՅԱՆ  ԴԵՐԸ           ՀԱՆՐԱԿՐԹՈՒԹՅԱՆ  

ՀԱՄԱԿԱՐԳՈՒՄ 

1․1․Ներառական կրթության նպատակները, սկզբունքները և  կարևորությունը 

 

 

       Ներառական  կրթությունը՝ յուրաքանչյուր երեխայի համար, այդ թվում՝ կրթության 

առանձնահատուկ պայմանների կարիք ունեցող, զարգացման 

առանձնահատկություններին համապատասխան, անհրաժեշտ պայմանների և 

հարմարեցված  միջավայրի ապահովման միջոցով կրթական գործընթացին    առավելագույն 

մասնակցության  և հանրակրթության պետական չափորոշչով սահմանված  արդյունքի  

ապահովումն  է [2]։ Այն   հնարավորություն  է տալիս երեխաների կրթությունն ու 

դաստիարակությունը կազմակերպել առանց երեխային ընտանիքից   անջատելու՝ 

ապահովելով նրա համակողմանի հասարակական զարգացումը և ներառելով նրան 

հանրակրթական ուսումնական հաստատություն։ Ներառական կրթության հիմքում 

մարդու՝ կրթությունից օգտվելու  իրավունքն է։ Ներառումը համակարգային 

բարեփոխման շարունական գործընթաց է, որը նախատեսում է փոփոխություններ 

դասավանդման մեջ, դպրոցական շենքերում, խաղահրապարակներում, տրանսպորտում՝   

հավասար  և մասնակցային ուսումնառություն  և   միջավայր   ունենալու   համար։ 

     Ներառական կրթության գաղափարի հիմքում ընկած են հետևյալ սկզբունքները․ 

Մատչելիություն –  Ներառական  կրթությունը  ենթադրում  է   կրթության  մատչելիություն  

բոլոր  երեխաների  համար`  նրանց  ամենատարբեր  կարիքների  բավարարմանն 

ուղղված  հարմարեցումների  ապահովմամբ:  

Հավասարություն – Կրթական գործընթացը պետք է կազմակերպվի այնպիսի մեթոդներով, 

որոնք հասանելի և արդյունավետ կլինեն բոլոր սովորողների համար՝ բավարարելով 

յուրաքանչյուր   երեխայի  առանձնահատկություններից  բխող  կարիքները։ 

Համագործակցություն – Սովորողների, ուսուցիչների, ծնողների, հոգեբանների, 

լոգոպեդների, մասնագիտական այլ ծառայություններ տրամադրող անձանց սերտ 

համագործակցությունը   նպաստում է  երեխայի  կարողությունների, հմտությունների 

զարգացմանը,  կրթական  գործընթացի  բարելավմանը։ 

   Ամբողջ աշխարհում մանկավարժները դասարանում գործ ունեն բազմազանության 

հետ` լեզվական տարբեր ունակություններ, հաշմանդամություն 

ունեցող երեխաներ,   օժտված   երեխաներ և սոցիալական տարբեր շերտերի 

երեխաներ։ 



5  

       Ուսուցման   արդյունավետ   որակի  համար  ներառական  կրթությունը  պահանջում  է 

մասնագետների և ընտանիքների համագործակցություն, երեխաների  համար 

լավագույն միջավայրերի ստեղծում  համատեղ ջանքերով,  որպեսզի երեխան 

հաջողության   հասնի  դպրոցում և հասարակական  կյանքում։ 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

2 https://escs.am/am/static/inclusiveeducation?s=edu 

1․2. Կրթության առանձնահատուկ պայմանների կարիք ունեցող աշակերտներ 

 

 

     Կրթության առանձնահատուկ պայմանների կարիք ունեցողը անձ է, որն ունի 

ուսուցման հետ կապված դժվարություններ, այդ թվում ՝ զարգացման ֆիզիկական կամ  

մտավոր առանձնահատակություններ, որի կողմից հանրակրթական հիմնական 

ծրագրերը յուրացվելու համար անհրաժեշտ են կրթության առանձնահատուկ պայմաններ։ 

    Կրթության առանձնահատուկ պայմանները անձի հանրակրթական հիմնական ծրագրի 

յուրացմանը նպատակաուղղված առարկայական ծրագրերի և ուսուցման մեթոդների, 

ուսուցման անհատական տեխնիկական միջոցների, հարմարեցված միջավայրի, ինչպես 

նաև մանկավարժական, սոցիալական և այլ ծառայությունների ամբողջություն է[3]։ 

     Կրթության առանձնահատուկ պայմանների կարիք ունեցող անձանց կրթության 

նպատակը այդ անձանց իրենց ընդունակություններին և կարողություններին 

համապատասխան և առողջությանը համարժեք ուսումնական միջավայրում նրանց 

հասարակական հարմարեցման, կրթության, ինքնասպասարկման ունակությունների  

ձեռքբերման, աշխատանքային, մասնագիտական գործունեության  և  ընտանեկան    

կյանքին   պատրաստվածության  ապահովուն  է [4]: 

    Կրթության  առանձնահատուկ պայմանների կարիք

 ունեցող երեխաներ են  համարվում․ 

խոսքի  ծանր  խանգարումներ, հնչյունաային  և  խոսքի  ընդհանուր  թերզարգացում     

ունեցող  երեխաները. 

լսողության    խանգարում` չլսող  (խուլ), թույլ  լսող  և  լսողության  կորուստ  ունեցող 

երեխաները. 

տեսողության  խանգարում` կույր, թույլ տեսնող, ուշ կուրացած, շլություն  ունեցող 

երեխաները. 

մտավոր զարգացման  խանգարում  ունեցող երեխաները. 

Հենաշարժական համակարգի խախտումներ ունեցող երեխաները. 

Հոգեբանական  զարգացման  խնդիրներ՝ ուսումնական  ունակությունների զարգացման  

յուրահատուկ  խանգարումներ  ունեցող   երեխաները.  

 

3 https://www.arlis.am/documentview.aspx?docid=94683 
4 https://www.arlis.am/documentview.aspx?docid=67166 

 

 

http://www.arlis.am/documentview.aspx?docid=94683
http://www.arlis.am/documentview.aspx?docid=67166

     ԳԼՈւԽ 2. 

ՄԱՆԿԱՎԱՐԺԱՀՈԳԵԲԱՆԱԿԱՆ ԹԻՄԻ 

ՄԱՍՆԱԳԵՏՆԵՐԻ ԳՈՐԾՈՒՆԵՈՒԹՅԱՆ ԲՆՈՒՅԹԸ, 

ԱՌԱՆՁՆԱՀԱՏԿՈՒԹՅՈՒՆՆԵՐԸ 

2․1․ Մանկավարժահոգեբանական աջակցության թիմ 

 

      Մանկավարժահոգեբանական  աջակցության թիմը բազմաթիվ ոլորտներ      

ներկայացնող   մասնագետներից  և  երեխայի  ընտանիքի   անդամներից բաղկացած 

խումբ է, որը հետապնդում է մեկ ընդհանուր նպատակ՝ ապահովել կրթության 

առանձնահատուկ  պայմանների կարիք ունեցող երեխայի հաջողությունը 

հանրակրթական  դասարանում։ Էական  նշանակություն  ունի  այնպիսի թիմի 

ստեղծումը,  որն  իրականացնում  է  երեխայի  ուժեղ կողմերի և կարիքների 

համապարփակ դիտարկում։ Թիմում սովորաբար  ընդգրկվող  լոգոպեդներից, հատուկ 

մանկավարժներից, հոգեբաններից ու սոցիալական մանկավարժներից  բացի, մեծ  

նշանակություն   ունի   ընտանիքի   անդամների   ընդգրկումը։ 

   Բացի  նշվածներից, բազմամասնագիտական  թիմը  երեխայի  աջակցության  համար 

կարող է ներառել ընտանիքի այլ անդամների՝ քույրերի, եղբայրների, տատիկների, 

պապիկների կամ ուրիշների, ովքեր լավ են ճանաչում երեխային և հոգ են տանում նրա 

մասին։ 

    Թիմի կազմը որոշելուց հետո պետք է նշանակել խմբի աշխատանքը համակարգող։ 

Թիմի համակարգողը պատասխանատու է թիմային հանդիպումների կազմակերպման 

համար.որոշում է հանդիպումների օրը, ժամը և վայրը, որոշում է, թե ովքեր են լինելու 

հիմնական կազմում և հրավիրում է հանդիպման, ապահովում է, որ յուրաքանչյուր ոք 

իմանա թիմի կատարած առաջարկությունների, դրանց կատարման պատասխանատուի, 

և անհրաժեշտ ռեսուրսների մասին, ապահովում է ռեսուրսների հատկացումները` ելնելով 

վերհանված կարիքներից։ 

    Ներառական կրթություն իրականացնող դպրոցներում բոլոր աշակերտների կրթական 

կարիքներին համապատասխան կրթություն կազմակերպելու համար պահանջվում է 

ինտենսիվ  համագործակցություն։ Այս համագործակցությունը  մասամբ  տեղի  է  

ունենում զարգացման առանձնահատկությամբ սովորողների անհատական ուսուցման 

պլանները մշակելիս։ Այդ ընթացքում ուսուցիչները, նեղ մասնագետները, դպրոցների 

ղեկավարները և ծնողները երեխայի համար արդյունավետ պլան կազմելու համար 



8  

միավորում են իրենց ջանքերը։ 

 

2․2․ Մանկավարժահոգեբանական աջակցության թիմի գործունեության 

բնույթը 

 

       Դասարանում  ուսուցչի  դերը հիմնականում առարկայի ուսուցումն է։ Սակայն 

համատեղ  աշխատող  թիմում հանրակրթության ուսուցչի  դերն ընդլայնվում է` ներառելով 

առաջնային գնահատումը, մասնակցությունը  անհատական   ուսուցման   պլանի 

մշակմանը, օգնություն աշակերտին անհրաժեշտ միջամտությունները որոշելիս, 

դպրոցական անձնակազմի աջակցության կարիքների վերհանում ՝ հանրակրթության 

ծրագրում   աշակերտի  առաջընթացին նպաստելու համար, դպրոցի և  ընտանիքի միջև 

կապի պահպանում: Ուսուցիչը  ծնողներին պարբերաբար տեղեկացնում է աշակերտի 

ուսումնական առաջադիմության մասին, հայտնում  է  գնահատականները և 

ներկայացնում  է                                    կրթական  ծրագիրը։ 

      Հատուկ  մանկավարժի   դերը   ուսումնական  ծրագրի   անհատականացումն   ու 

ձևափոխումն   է։ 

   Որպես բազմամասնագիտական թիմի անդամ՝ հատուկ մանկավարժը կարող է 

առաջարկություններ կատարել ուսուցման ձևերը բազմազանեցնելու, լրացուցիչ 

ռեսուրսներ և այլընտրանքային մոտեցումներ կիրառելու վերաբերյալ։ Հատուկ 

մանկավարժի պարտականություններից են՝ աշակերտի ուսուցման պլանավորման և 

գնահատման վերաբերյալ առաջարկությունների ներկայացում, խորհրդատվություն 

ուսուցչին, մասնակցություն  գիտելիքների  գնահատմանը,   խորհրդատվություն 

կրթության  առանձնահատուկ պայմանների  կարիք ունեցող աշակերտներին ամբողջ 

ուսումնական   գործընթացում։ 

   Դպրոցի  հոգեբանը   ստանձնում է հետևյալ պարտականությունները՝ երեխայի կրթական 

կարիքների գնահատում, գնահատման տվյալների վերլուծություն և մեկնաբանություն 

ընտանիքների և թիմի անդամների համար, մասնակցություն ուսումնական  ծրագրերի  

փոփոխությունների  և աշակերտների  կրթական  կարիքներին համապատասխան 

միջամտությունների անհրաժեշտության  վերաբերյալ  քննարկումներին, շարունակական 

դիտարկումների իրականացում` ուսումնական       ծրագրերի փոփոխման 

նպատակահարմարությունը և միջամտությունների արդյունավետությունը    որոշելու  

համար։ 

    Լոգոպեդը  թիմային  աշխատանքներին  մասնակցում  է  հետևյալ  ուղղություններով. 

անցկացնում  է կրթության  առանձնահատուկ  պայմանների կարիք ունեցող 

երեխաների մանրակրկիտ  գնահատում, մասնակցում  է աշակերտի հատկորոշված 

կրթական կարիքներին  համապատասխան   ծրագրերի փոփոխման

 և միջամտությունների   պլանավորման  գործընթացին, 

 իրականացնում է    մասնագիտական   միջամտություններ  (օրինակ`  

զարգացնում  է  հաղորդակցման հմտությունները,  օգնում  

 հաղթահարելու   ընթերցանության  և  գրելու 

դժվարությունները),  իրականացնում է  շարունակական  դիտարկումներ` 

ուսումնական  ծրագրերի  փոփոխման նպատակահարմարությունը և 

միջամտությունների արդյունավետությունը որոշելու համար։ 

   Ուսուցչի օգնականի հիմնական գործառույթներն են. ամրապնդել ուսուցչի բացատրած 

դասը` կրկնելով նյութը ամեն աշակերտի հետ առանձին կամ փոքր խմբերում, հետևել 

աշակերտների կողմից դպրոցի և դասարանի կանոնների պահպանմանը՝ օգնելով, որ 

պատշաճ վարք դրսևորեն, օգնել ուսուցչին պատրաստվելու դասերին` 

նախապատրաստելով նյութերը կամ պարագաները բոլոր աշակերտների, այդ թվում 

կրթության առանձնահատուկ պայմանների կարիք ունեցողների համար, ուշադրության 

կենտրոնում պահել աշակերտներին դասարանում, դասամիջոցներին, 

արտադասարանային աշխատանքի ժամանակ, աջակցել ԱՈՒՊ‐ի իրականացմանը, 

համագործակցել բազմամասնագիտական թիմի հետ։ 

   Այսպես,  յուրաքանչյուր մասնագետ կատարում է իր գործառույթները՝ վերջնարդյուն

ունենալով   երեխաների   ՝   հաջողության հասնելը դպրոցում և հասարակական 

կյանքում։ 

 

ԳԼՈւԽ 3․ 

ԸՆՏԱՆԻՔԻ ԴԵՐԸ ՆԵՐԱՌԱԿԱՆ ԿՐԹՈՒԹՅԱՆ ՄԵՋ 

3․1․ Ընտանիքի և դպրոցի համագործակցության կարևորությունը 

 

     Ներառական կրթությունը պահանջում է մասնագետների և ընտանիքների կողմից 

համագործակցություն և երեխաների համար լավագույն միջավայրերի ստեղծում 

համատեղ ջանքերով, որպեսզի վերջիններս հաջողության հասնեն դպրոցում և 

հասարակական կյանքում։ 

   Զարգացման առանձնահատկությամբ սովորողների ընտանիքների և մասնագետների 

հանդիպումները տեղի են ունենում մանկավարժահոգեբանական գնահատման,   

քննարկումների, խորհրդակցությունների  ժամանակ։  

   Երբ   ընտանիքներն ու      մանկավարժները   հանդես   են գալիս  որպես  գործընկերներ, 

ավելի հավանական է դառնում բոլոր երեխաների ուսումնառության հաջող ընթացքը։ 

Մաթեմատիկայի և ընթերցանության գնահատականները բարելավվում են, երբ 

ուսուցիչներն սկսում են համագործակցել ծնողների հետ։ Ընտանիքի ներգրավումը 

կրթական գործընթացում տրամաբանական է և արդյունավետ։ Երբեմն ընտանիքները 

դեմ են լինում թիմում ներգրավվելուն։    Նրանք  չեն  պատկերացնում  թիմում 

ներգրավվելու ընթացքը, իրենց     դերը   երեխայի   հետ  իրականացվելիք   աշխատանքների   

պլանավորման    մեջ`  կարծելով,             որ  դա բացառապես  մասնագետի  կամ 

ուսուցչի  անելիքն  է։  

      Ծնողների  հետ շփման ժամանակ պետք է ստեղծել բարյացակամ և հաճելի միջավայր, 

պահպանել տվյալների գաղտնիությունը, տեղեկատվությունը   հաղորդել  բոլորին

 հասկանալի բառապաշարով՝ առանց մասնագիտական    եզրույթների, գործի դնել 

ակտիվ լսելու հմտություններ` ապրումակցմամբ և առանց քննադատելու։ 

3․2․ Ծնողի համագործակցության մակարդակները 

 

     Ծնողի համագործակցությունը համատեղ արդյունքի հասնելու գործում տեղի է 

ունենում 3 մակարդակներում՝ ներկայություն, մասնակցություն, ներգրավվածություն։ 

Ներկայության հիմնական նպատակն է` ծնողին օգնել, որ երեխային տեսնի որպես 

ներառական միջավայրի մասնիկ։ Ընտանիքը ստանում է ԱՈՒՊ‐ը և ստորագրում այն։     

Մասնակցությունը ենթադրում է ծնողների ներկայությունը դպրոցական 

միջոցառումներին։ 

   Ընտանիքը  մասնակցում  է ԱՈՒՊ‐ի  մշակման  համար   կայացող   հանդիպմանը, 

բայց    ունենում  է   պասիվ  դերակատարում։ 

  Ներգրավվածության  փուլում  ծնողները  և  ուսուցիչները  սկսում  են համագործակցել`  

միմյանց տեսնելով որպես երեխայի կրթության գործընկերներ։ Ընտանիքը 

ակտիվորեն մասնակցում է հանդիպուներին` նպատակների  սահմանմանը, հանդես                                     

էգալիս  դիտարկումներով  ու  ստանում  հետադարձ  կապ  ու  արձագանքներ: Ընտանիքն 

ուսուցչի հետ քննարկում է այդ նպատակները  տանն ամրապնդելու    հնարավոր  ձևերը։ 

ԳԼՈւԽ 4․  

ՄԱՆԿԱՎԱՐԺԱՀՈԳԵԲԱՆԱԿԱՆ ԹԻՄԻ ԱՋԱԿՑՈՂ 

ՄԱՍՆԱԳԵՏ-ԾՆՈՂ-ՈՒՍՈՒՑԻՉ  

ՀԱՄԱԳՈՐԾԱԿՑՈՒԹՅԱՆ ԿԱՐԵՎՈՐՈՒԹՅՈՒՆԸ ԵՎ 

ԱՐԴՅՈՒՆՔՆԵՐԸ 
 

4․1․ Համագործակցության դերը 
 

      Երեխայի  զարգացման գործընթացում ընտանիքը  այն  կարևորագույն  օղակն է, 

որտեղ  տեղի է ունենում երեխաների ծնունդն ու դաստիարակությունը: Առաջին հերթին  

ընտանիքն  է  հոգ  տանում  երեխայի  անվտանգության  և   կարիքների մասին, կրթում  

ու  դաստիարակում  նրան,  ապահովում  հոգեբանական հանգստություն  ու  

հարմարավետություն: Երբ երեխան դառնում է դպրոցահասակ,  դաստիարակման  և               

կրթման   գործընթաց    տեղափոխվում  է   կրթական     հաստատություն։  

Երեխայի կյանքում կրթական հաստատության առկայությունը չի նվազեցնում  ընտանիքի 

դերի նշանակությունը,  ուստի   շատ   կարևոր  է,  որ  ընտանիքն  ու դպրոցը  հանդես   գան  

որպես   գործընկերներ։  

    Դպրոցի,  ծնողի,   սովորողի  և    մասնագետների միջև    համագործակցությունը 

կրթական  գործընթացի կարևոր գործոններից  մեկն  է հատկապես ներառական  

կրթության  պայմաններում, երբ   հաջողությունը  կախված է կրթության գործընթացին 

մասնակցող մարդկանցից։ Երբ ծնողի ներգրավվածությունը   երեխայի կրթության  

գործընթացում  հասնում  է նվազագույնի,   ընտանիքը դուրս  է մղվում երեխայի 

կրթության հարցերով զբաղվող թիմի   աշխատանքից, դառնում  է   միայն   

մասնագիտական  կարծիք լսող։ Արդյունքում համագործակցություն տեղի չի ունենում։ 

Լավ  արդյունքներ  ունենալու համար դպրոցը պետք է հետաքրքրված լինի   ծնողների 

հետ,  ծնողներն  էլ  դպրոցի  հետ  ակտիվ   համագործակցմամբ: 

     Ընտանիքի և դպրոցի համագործակցության արդյուքնում տեղի է ունենում ընտանիքի 

դերի փոփոխություն։ Ընտանիքը երեխային վերաբերվող տեղեկատվությունը պասիվ 

ստացողից դառնում է ակտիվ մասնակցող։ Սա դրական է ազդում հատկապես 

զարգացման առանձնահատկությամբ սովորողների մանկավարժահոգեբանական 

աջակցության ճիշտ պլանավորման և արդյունավետ իրականացման համար, քանի որ 

ընտանիքի անդամները կարող են ավելի բովանդակալից տեղեկատվություն տալ երեխայի 

մասին, քան մասնագետները։ 

     Երբ ծնողները ներգրավվում են ուսուցման գործընթացին, երեխան ցուցաբերում է 

ավելի բարձր առաջադիմություն, հարգալից վերաբերմունք դասընկերների, ուսուցիչների 

հանդեպ, ունենում է հավատ սեփական աձի և հնարավորությունների նկատմամբ, նրանց 

մոտ ավելի արագ են ձևավորվում և զարգանում սոցիալական հմտությունները, վարքը 

դրականորեն է վերափոխվում ինչպես տանը, այնպես էլ դպրոցում:  

    Համագործակցության արդյունքում փոփոխվում են նաև ծնողները, նրանց 

սոցիալական, հուզական և անձնային հատկանիշները․ նրանք սկսում են ավելի լավ 

հասկանալ իրենց երեխաներին, դառնում են ավելի հոգատար, ինքնավստահ, գնահատում 

են երեխայի ձեռքբերումները, ավելի մեծ ուշադրություն դարձնում նրա սոցիալական, 

հուզական և մտավոր զարգացմանը, հաճույքով միանում են երեխայի կրթության և 

դաստիարակության գործընթացին, դրական հարաբերություններ են ստեղծում իրենց 

երեխայի ուսուցիչների հետ: 

      Այսպիսով՝ ուսուցիչ‐ծնող‐մասնագետ համագործակցության նպատակն է խրախուսել 

կայուն, շարունակական և արդյունավետ գործունեություն, նպաստել երեխայի 

կարողությունների, հմտությունների զարգացմանը, կրթական գործընթացի 

բարելավմանը։ 

                                4․2․ Համագործակցության սկզբունքները 

      Ընտանիք – դպրոց համագործակցությունը բարդ գործընթաց է, որն ունի բազմաթիվ 

մեխանիզմներ, սկզբունքներ, մոտեցումներ։ Դպրոցի և ծնողների համագործակցային 

աշխատանքները կարող են իրականացվել խմբային (խմբայի խորհրդատվություններ, 

խնդիրների քննարկումներ, բաց դռների օր, ծնողական ժողովներ) և անհատական 

(տնայցեր, զրույց, գործնական աշխատանքներ, նամակագրություն, հեռախոսային 

զրույցներ) ձևերով: 

    Այսպիսով, դպրոցը երեխային տալիս է ակադեմիական գիտելիքներ և ձևավորում 

գիտակցական վերաբերմունք իրականության նկատմամբ, իսկ ընտանիքն իր հերթին 

ապահովում է երեխայի գործնական փորձառությունը կյանքում: 

Մասնագետ – ծնող –ուսուցիչ համագործակցության համար անհրաժեշտ  է   հետևել մի քանի  

սկզբունքների։  

• Վստահել: Ծնողների հետ արդյունավետ շփումը և հաղորդակցումը սկսում է 

վստահությունից։ Կարևոր է, որ ուսուցիչները վստահեն ընտանիքին, իսկ ընտանիքն էլ  իր  

հերթին  պետք  է  վստահի  ուսուցիչներին: 

• Պահպանել երկկողմանի կապ: Արդյունավետ հաղորդակցում հաստատելը թույլ է 

տալիս երկու կողմերին էլ հասկանալ միմյանց պահանջները և նպատակները: Ուսուցիչը 

պետք է հարցեր տա ծնողին ոչ միայն ուսումնական բնագավառներից, այլև աշակերտի 

հետաքրքրություններից։ 

• Համագործակցել: Երբ առաջանում է որևէ խնդիր, դժվարություն, պետք է այն քննարկել 

ծնողների հետ։ Ուսուցիչը պետք է միշտ հիշի, որ ընտանիքները տարբեր են, և բոլորի հետ 

պետք է ցուցաբերել անհատական մոտեցում։ 

• Կրել ընդհանուր պատասխանատվություն: Ծնողները և ուսուցիչները պետք է կիսեն 

պատասխանատվությունը տանը և դպրոցում ծագած խնդիրների լուծման ժամանակ՝ 

սահմանելով հստակ նպատակներ։ 

• Լավատես լինել: Ծնողների և ուսուցիչների փոխհարաբերությունները կառուցվում են 

լավատեսության հիմքի վրա։ Երբ ուսուցիչը հաղորդակցվում է ընտանիքի անդամի կամ 

սովորողի հետ, անհրաժեշտ է խոսակցությունը սկսել լավատեսական նոտայով։ 

• Պահպանել ջերմ հարաբերություններ: Դպրոցը երկար ճանապարհ է անցնում ծնողների 

հետ, ուստի պետք է փորձել պահել ջերմ բարիդրացիական հարաբերություններ։ 

4․3․ Համագործակցության ուղղությունները 

 

   Կրթական գործընթացին ծնողներին ներգրավելու և նրանց հետ արդյունավետ 

համագործակցելու նպատակով իրականացվող աշխատանքները տարվում են 4 

հիմնական ուղղություններով՝ ճանաչողական, տեղեկատվական‐վերլուծական, 

ակնառու‐տեղեկատվական և ժամանցային: 

   Ճանաչողական  ուղղության նպատակն   է ծնողներին ծանոթացնել երեխաների 

տարիքային և   հոգեբանական զարգացման

 առանձնահատկություններին։ Այս ուղղությամբ 

 աշխատանքներն  իրականացվում են խորհրդատվությունների, 

անհատական զրույցների, երեխաների ձեռքի աշխատանքների  ցուցահանդեսների, բաց 

դասերի միջոցով, որոնց շնորհիվ ծնողները դիտարկում են իրենց երեխաներին այնպիսի 

իրավիճակներում, որոնք տարբերվում են ընտանեկան իրավիճակներից, համեմատում են 

իրենց երեխաների վարքն ու հմտությունները մյուս երեխաների վարքի և հմտությունների 

հետ։ 

 Ակնառու տեղեկատվական ուղղության նպատակն է տեղեկատվություն հաղորդող 

նյութերը ձևակերպել և մատուցել այնպես, որ գրավի ծնողների ուշադրությունը, 

ներկայացնել  գեղագիտորեն, որպեսզի  չկորչի  դրանց հանդեպ ծնողների 

հետաքրքրությունը․ լինեն  նկար‐ սիմվոլներ, երեխաների խմբային  նկարներ և այլն: 

Ժամանցային ուղղությունը միտված է ստեղծելու ջերմ, վստահելի, հուզական 

հարաբերություններ ծնողների և ուսուցիչների, ծնողների և երեխաների,սովորողների և 

ուսուցիչների միջև: Աշխատանքների այս ուղղությունն ամենապահանջվածը, 

ամենացանկալին, ամենաօգտակարն է: Տոները,   ծնողների   մասնակցությամբ                          

ժամանցային  միջոցառուները, համատեղ    էքսկուրսիաները,   զբոսանքները,   

արշավները պետք է կազմակերպել ծնողների անմիջական մասնակցությամբ,   

որպեսզի  նրանք  էլ  ուժ, եռանդ  ներդնեն  ցանկացած միջոցառում կազմակերպելու 

գործում:

ԵԶՐԱԿԱՑՈՒԹՅՈՒՆ 

 

    Այսպիսով, շատ կարևոր է աջակցող թիմի մասնագետների, դպրոցի մանկավարժների 

և ընտանիքի համագործակցության ձևն ու ինտենսիվությունը , որն ուղղակիորեն 

անրադառնում է սովորողի կրթության և զարգացման հաջողությունների արձանագրման 

վրա, ուստի վերոնշյալ ցուցումներն ու մեթոդական խորհուրդները կօգնեն գրանցել 

առավել բարձր արդյունքներ և հասնել երեխայի կրթության համատեքստում նախանշված 

նպատակներին: Մանկավարժները և ծնողներն ունեն ընդհանուր նպատակներ և առանց 

նրանց համագործակցության երեխայի կյանքը լիարժեք չէ։ 

   Ծնողները  և  ուսուցիչները  հանդիասանում  են  միևնույն  երեխայի  զարգացումը  

նպաստող,  նրա  կրթությունն  ու  դաստիարակությունն  իրականացնող  անձինք:  Ուստի  

երեխայի  դաստիարակությունը  և  ուսումնառությունը  արդյունավետ  կարող  է  լինել  

միայն  նրանց ակտիվ   համագործակցության  պայմաններում: 

   Դա նշանակում  է, որ     անհրաժեշտ  է  սահմանել  դաստիարակության, ուսունառության 

և զարգացման գործընթացի միասնական նպատակներ, ունենալ միասնական 

ակնկալիքներ և հայացքներ, համատեղ  ուժերով  մշակել ուսումնադաստիարակչական 

գործընթացում առաջացած խնդիրներն ու դրանց լուծման ուղիները, հատկապես 

զարգացման առանձնահատկությամբ երեխաներին մանկավարժահոգեբանական  

աջակցություն  տրամադրելիս: 

   Երեխայի կրթության, զարգացման, մանկավարժահոգեբանական աջակցության 

տրամադրման գործընթացների արդյունավետության բարձրացման կարևոր գործոններից 

մեկը դպրոցի  և  ընտանիքի  միջև  երկկողմանի,  կանոնավոր  հաղորդակցուն  է:  

   Արդյունավետ  հաղորդակցման  համար անհրաժեշտ է, որպեսզի մանկավարժական 

աշխատողները  և  ծնողները  միմյանց  հետ  փոխանակեն երեխայի վերաբերյալ իրենց  

ունեցած  տեղեկատվությունը: 

   Հետազոտության  արդյունքներից  ելնելով  առաջարկում  ենք`  

Առավել  քան  պահպանել մասնագետ-ծնող-ուսուցիչ  փոխհրաբերությունները, ինչը  

կնպաստի  կրթության  առանձնահատուկ  պայմանների  կարիք  ունեցող  աշակերտների  

ուսումնական  գործընթացի   առավել   համակողմանի  և   ներդաշնակ   կրթության  

կազմակերպմանը: Յուրաքանչյուր  երեխայի,  այդ  թվում  կրթության  առանձնահատուկ  

պայմանների  կաիք  ունեցող  երեխայի  համար  իր  զարգացման   

առանձնահատկություններին  համապատասխան   անհրաժեշտ  պայմանների  և  

հարմարեցված  միջավայրի  ապահովում: 

Օգտագործված գրականության ցանկ 

 

 

1․ Սվաջյան Ա․Հ․, Ադամյան Հ․Ա․, Գարեգինյան Ա․Ա․, Մարգարյան Լ․Հ․, Հակոբյան 

Լ․Գ․,Քալաշյան Ա․Ա․, Գրիգորյան Լ․Կ․, Զաքարյան Լ․Կ․, Ներսիսյան Ա․Ռ․, 

Հարությունյան Գ․Հ․,Մուրադյան Ռ․Մ․, Մարգարյան Հ․Վ․ «Ինչպես խթանել ներառումը 

դասարանում»,Մեթոդական ուղեցույց, Երևան – 2021 

2․ Ներառական կրթություն – ՀՀ ԿԳՄՍՆ 

https://escs.am/am/static/inclusiveeducation?s=edu  

3․ ՀՀ ՕՐԵՆՔԸ «ՀԱՆՐԱԿՐԹՈՒԹՅԱՆ ՄԱՍԻՆ» 

https://www.arlis.am/documentview.aspx?docid=94683 

4․ Ա․ Ավագյան, Ե․ Գևորգյան, Ս․ Գևորգյան, Հ․ Կյուրեղյան, Ռ․ Գրիգորյան 

«Ներառական կրթության ռազմավարությունները», Երևան 2019 

5. Համընդհանուր ներառման անցման հիմքը 

https://www.arlis.am/DocumentView.aspx?DocID=103910  

6․ Հասմիկ Սարգսյան «Գործնական քայլեր ներառման ճանապարհին», Զանգակ 

հրատարակչություն, Երևան 2021 

http://www.arlis.am/documentview.aspx?docid=94683
https://www.arlis.am/DocumentView.aspx?DocID=103910__

